
1 

Gåhttjom jårgijdit Härráj 

1 Gávtsát mánon Dareiosa nuppe ráddimjage Härrá báhko bådij profäjttaj 
Sakarjaj, Berekja bárnnáj, Iddo áddjovij: 

2 Härrá moarádij dijá áhtjijda. 3 Sárno álmmugij; Návti Härrá Sebaot 
hoallá: jårgijdihtit munji – návti li suv bágo – de mån jårgijdav didjij, Härrá 
Sebaot hoallá. 4 Allit dagá dijá áhtjij láhkáj. Sij gullin åvdep profejtajt 
sárnnedime: »Návti Härrá Sebaot hoallá: Jårgijdihtit dijá bahás gäjnojs ja 
bahás dagojs.« Mavas ettjin gulldala ettjin ga muv lágeda, Härrá hoallá. 
5 Gånnås li dal dijá áhtje? Ja profejta gis, viessu gus sij ihkeven ájggáj? 6 Muv 
bágo ja muv märrádusá, majt mån gåhttjuv iehtjam dievnárijt sárnnedittjat, 
däjvvin ham dijá áhtjijt. De sij jårgijdin ja javllin: »Härrá Sebaot la 
mierredam midjij dahkat mijá viessoma ja dagoj milta, ja nåvti sån la aj 
dahkam.« 

Vuostasj bárudis: rijddijiddje 

7 Guoktalåknälját biejve lågenanvuostasj mánon, shevat-mánon, Dareiosa 
nuppe ráddimjage Härrá báhko bådij profäjttaj Sakarjaj, Berekja bárnnáj, 
Iddo áddjovij: 

8 Mujna lij bárudis dán ijá. Ålmåj rijddimin ruoppsis hestav lij ganudam 
myrtenmuoraj gasskaj sähkásij, ja suv duogen lidjin ruoppsis, russjkis ja 
vielggis hesta. 9 Mån gatjádiv: »Ma li dá, härrá?« De ieŋŋgil mujna 
sáhkadime vásstedij: »Vuosedav mån dunji ma da li.« 10 Ja ålmåj guhti lij 
ganudam myrtanmuoraj gasskaj javlaj: »Dajt Härrá l rádjam manátjit 
väráldav miehtáj.« 11 Ja sij javllin Härrá ieŋŋgilij guhti lij myrtenmuoraj 
gaskan tjuodtjomin: »Mij lip mannam väráldav miehtáj, ja gájkka l sjávot ja 
jasska.« 12 Härrá ieŋŋgil javlaj: »Härrá Sebaot, man mälggadav galga 
vuorddet åvddål gå ármmálastá Jerusalemav ja Juda stádajt? Gietjavlåhke 
jage dån la sidjij mårrulam.« 13 De Härrá buorre ja jaskadahkes bágoj 
vásstedij ieŋŋgilav guhti lij mujna sáhkadime. 14 Ja ieŋŋgil mujna sáhkadime 
muv gåhtjoj tjuorvvot: 

Návti Härrá Sebaot hoallá: 
Mujna l hárdesvuohta 
Jerusalemaj ja Sionij. 
15 Sälldát mårrulav ietjastalle álmmugijda: 
muv moarre lij mutták, 
mavas sij låsedin stráffav. 
16 Dan diehti Härrá hoallá: 
Ármmogisvuodan máhtsav Jerusalemaj. 
Dåppe muv viesso galggá tsieggiduvvat, 
Härrá Sebaot hoallá, 
mihttimbádde galggá tsakkaduvvat Jerusaleman. 
17 Tjuorvo vil ájn: 
Návti Härrá Sebaot hoallá: 
Ájn akti muv stáda galggi 
buorijs valljen. 
Ájn akti Härrá galggá Sionav jaskadit, 
ájn akti Jerusalemav válljit. 

Nubbe bárudis: tjoarve ja smirjára 

18 Mån gähttjiv bajás ja ájttsiv niellja tjoarve. 19 Mån gatjádiv ieŋŋgilis mujna 
sáhkadime: »Ma li dá?« Sån vásstedij: »Dá tjoarve li hájedam Judav, 
Israelav ja Jerusalemav.« 20 Härrá munji vuosedij niellja smirjára. 21 Mån 
gatjádiv ieŋŋgilis: »Majt sij galggi dahkat?« Sån vásstedij: Dá tjoarve li 
hájedam Judav ja hässodam gájkajt. Valla dá nieljes li dal boahtám áksjojt 
bastálduhtátjit ja tjuolatjit tjårvijt dajs álmmugijs ma ládin Judav dan 
álmmugav hájedittjat.« 

2 

Goalmát bárudis: mihttimbádde 

1 Mån gähttjiv bajás ja ájttsiv ålmmåv mihttimbádde giedan. 2 Mån sujsta 
gatjádiv: »Gåsi dån la mannamin?« ja sån vásstedij: »Mihttitjit Jerusalemav 
ja gehtjatjit dan guhkkudagáv ja gåbddudagáv.« 3 De ieŋŋgil mujna 
sáhkadime bådij, ja ietjá ieŋŋgil bådij suv duostutjit 4 ja javlaj: »Viega javla 

duon nuorra ålmmåj: 
Jerusalem galggá sjaddat stáda muvraj dagi, 
danen gå moadda almatja ja juhtusa galggi dasi tjárggat. 
5 Mån galgav iesj årrot muvrran dålås stáda birra, 
Härrá hoallá, 
ja vuosedit iehtjam herlukvuodav dan sinna.« 

Härrá gåhttju vuojeduvvijt 

6 Vuolggit, vuolggit! Härrá hoallá. 
Báhtarihtit nuorttaednamis! 
Värálda nielje guovlluj mån lav dijáv hájedam, 
Härrá hoallá. 
7 Vuolge ja báhtara, Sion, 
dån guhti åro Babylonan! 
8 Danen gå návti Härrá Sebaot hoallá 
daj álmmugij birra ma li dijáv rievudam: 
Guhti dijáv vahágahttá, vahágahttá muv vuonnagav. 
9 Mån bajedav giedav sijá vuosstij, 
sij sjaddi ietjasa årjij rievudimoassen. 
Dalloj galggabihtit diehtet 
Härrá Sebaot la muv rádjam. 
10 Ávvudalá ja sjållerda, niejdda Sion! 
Ge, mån boadáv 
ja galgav årrot duv lunna, 
Härrá hoallá. 
11 Dan biejve moadda álmmuga galggi 
Härráj säbrrat ja sjaddat muv álmmugin. 
Galgav årrot duv lunna. 
Dalloj galga diehtet 
Härrá Sebaot la muv rádjam duv lusi. 
12 Härrá galggá Judav válldet 
ietjas oassen ájlis ednamis. 
Akti ájn sån Jerusalemav vállji. 

13 Lehkit jasska Härrá åvdån, gájkka viesso, 
sån vuolggá ájlis viesostis. 

3 

Nälját bárudis: alemushärrá Josua ja jáhtto Urbe hárráj 

1 Härrá munji vuosedij Josuav, alemushärráv, tjuodtjomin Härrá ieŋŋgila 
åvdån. Suv oalges bielen Guoddaliddje tjuottjoj, gärggusin suv 
guoddalittjat. 2 Härrá ieŋŋgil Guoddaliddjáj javlaj: »Nuktalus Härrá duv, 
Guoddaliddje, sån guhti l Jerusalemav válljim nuktalus duv. Ij la gus dát 
ålmåj buolládahka dålås råhttiduvvam?« 3 Josuan lidjin duolvva biktasa 
danna tjuodtjomin ieŋŋgila åvdån, 4 ja ieŋŋgil gåhtjoj dievnárijdes: »Nuollit 
sujsta duolvva biktasijt!« Ja de Josuaj javlaj: »Lev duv tjoavddám vielgijs ja 
dal duv gárvodav gilldegárvojda.« 5 Ja de gåhtjoj: »Biedjit rájnna 
gurpasgahperav suv oajvváj!« Ja oajvvásis rájnna gurpasgahperav biedjin ja 
suv gárvodin, Härrá ieŋŋgil guoran tjuodtjomin. 6 Ja dát la mav Härrá 
ieŋŋgil Josuaj duodastij: 

7 Návti Härrá Sebaot hoallá: 
Jus dån váttsá muv gäjnojt 
ja anoda muv budájt, 
de galga muv viesov ráddit 
ja muv tiempelsjaljojt gáhttit. 
Galgav duv dibddet 
säbrrat sidjij gudi dánna muv dievnasti. 

 
8 Gulldala, Josua, alemushärrá, dån ja ámmátvielja duv åvdån tjåhkkåhime 
– dá ålmmå li märkkan: Ge, galgav gåhttjot Urbev, muv dievnárav, boahtet. 
9 Duon gärggáj, mav lav biedjam Josua åvddåj, duon ájnna gärggáj gietjajn 
tjalmijn mån girjadav tjállusav, Härrá Sebaot hoallá. Galgav sihkkot 
ednama vielgev avtan ájnna biejven. 10 Dan biejve, Härrá Sebaot hoallá, dij 
galggabihtit nubbe nuppev gåhttjot guossen vijnnamuoraj ja fijkunmuoraj 
vuolen. 

4 

Vidát bárudis: gintaljuolgge ja olijvvamuora 

1 Ieŋŋgil mujna sáhkadime bådij ruoptus ja båvtij muv nåv gåktu båktå 
soabmásav nahkárijs. 2 Sån gatjádij: »Majt vuojná?« ja mån vásstediv: 
»Vuojnáv gintaljuolgev, ållåsit gålles, lihtijn badjelin; dan nanna li aj gietjav 
lámpo, ja juohkka lámpon li gietjav tjåddåga. 3 Guoran li guokta 
olijvvamuora, akta lihte oalges bielen ja nubbe gåro bielen.« 

4 Mån gatjádiv ieŋŋgilis mujna sáhkadime: »Ma li dá, härrá?« 5 Sån 
gatjádij: »I gus diede ma da li?« – »Iv, härrá« mån vásstediv. 6 De sån javlaj: 
»Dát la Härrá báhko Serubbabelij: 

Ij de vieksesvuodajn ij ga fámujn 
ájnat muv vuojŋŋanisájn, 
Härrá Sebaot hoallá. 

7 Guhti dån ájn la, dån stuorra várre – Serubbabela åvdån galga sjaddat 
jalggan. Sån galggá buktet lássimgiergev almatjij tjuorvodijn: ’Ármmo ja 
buorissjivnnjádus!’« 8 Härrá báhko munji bådij: 9 »Serubbabela gieda li 
biedjam vuodov dán viessuj, suv gieda aj galggi dav ållit.« Dalloj dij 
diehtebihtit le Härrá Sebaot guhti l muv rádjam dijá lusi! 10 Gudi 
badjelgähttjin vuollegis álgo biejvev, galggi ávvudallat gå vuojnni 
válljidum giergev Serubbabela giedan. »Da gietjav li Härrá tjalme ma 
gehtjadi ålles väráldav.« 11 Mån sujsta gatjádiv: »Majt da guokta 
olijvvamuora gintaljuolge oalges ja gåro bielen mierkkiji?« 12 Ja mån vil 
sujsta gatjádiv: »Majt da guokta olijvvaoavse mierkkiji ma gålgådi 
gålleoaljov dan guovte gållebåhtså tjadá?« – 13 »I gus diede majt mierkkiji?« 
sån gatjádij. »Iv, härrá« mån vásstediv. 14 De sån javlaj: »Da libá da guokta 
vuojdaduvve gudi tjuodtjoba ålles värálda härrá åvdån.« 

5 

Gudát bárudis: hálediddje girjjegoabrre 

1 Gå mån vas gähttjiv bajás de ájttsiv hálediddje girjjegoabrev. 2 Ieŋŋgil 
gatjádij: »Majt vuojná?« Mån vásstediv: »Vuojnáv hálediddje girjjegoabrev, 
låge mehtera guhkke ja vidá mehtera gåbdde.« 3 De sån javlaj: »Le garrodus 

mij vuolggá ednamav miehtáj. Ilá guhkev suola ja vierrevihtanasste libá 
bessam stráffuk. 4 De mån lav rádjam garrodusáv, Härrá Sebaot hoallá, vaj 
dat galggá nággit suollaga lusi ja suv lusi guhti vieret vihtanasstá muv 
namán. Dat galggá báhtset sijá gådijda ja bårråt gájkka, goappátjagá 
timmbarijt ja giergijt.« 

Giehttjit bárudis: nissun gårnnedudnon 

5 Ieŋŋgil mujna sáhkadime de bådij muv lusi ja munji javlaj: »Gehtja bajás 
mij la boahtemin.« – 6 »Mij la dat?« mån gatjádiv, ja sån vásstedij: »Le 
gårnneduddno.« Sån duoddij: »Le dat suddovielgge mij la dán ednamin.« 

7 De slidjalåhkke låggŋiduváj, ja gårnnedudno sinna nissun lij 
tjåhkkåhime. 8 »Dát la bahudahka«, sån javlaj ja diettij nissunav ruoptus 
gårnneduddnuj. Ja de biejaj slidjalåhkev. 9 De mån gähttjiv bajás ja ájttsiv 
guokta nissuna boahtemin, ja biegga dievdij sunnu såjijt, ja sunnu soaje 
lidjin hájggára såjij muoduga. Såj låggŋijga gårnnedudnov ednama ja alme 
gasskaj. 10 »Gåsi såj libá dudnov fievrritjit?« mån gatjádiv ieŋŋgilis mujna 
sáhkadime. 11 Sån vásstedij: »Shinarij, tsieggitjit tiemmpelav nissunij. Gå dat 
la ålliduvvam, de galggi suv biedjat sadjáj.« 

6 

Gávtsát bárudis: niellja vávna 

1 Gå mån vas gähttjiv bajás, de ájttsiv niellja vávna boahtemin guovte váre 
gaskan, ja váre lidjin guohpáris. 2 Vuostasj vávnav ruoppsis hesta giessin, 
nuppev tjáhppis hesta, 3 goalmádav vielggis hesta giessin ja näljádav 
dieblagis hesta, gájka gievras hesta. 4 Mån gatjádiv ieŋŋgilis mujna 
sáhkadime: »Ma li dá, härrá?« 5 Ieŋŋgil vásstedij: »Le alme niellja biekka ma 
vuolggi gå li tjuodtjum ålles värálda härrá åvdån. 6 Vávnna ruoppsis hestaj 
vuolggá lulleednamij, tjáhppis hesta vuolggi nuorttaednamij, vielggis hesta 
alleednamij ja dieblagis hesta oarjjeednamij.« 

7 Ja gievras hesta jåvsådin, gärggasa manátjit ednamav miehtáj. Sån javlaj: 
»Mannit ednamav miehtáj!« ja gå lidjin mannam ednamav miehtáj, 8 de sån 
munji tjuorvoj: »Ge gåk da nuorttaednamij vuolggemin gålgådi muv 
moarev dan badjel.« 

Josua kråvnnim 

9 Härrá báhko munji bådij: 
10 Duosto vattáldagájt vuojeduvvijs, Heldajas, Tobias ja Jedajas. Dån galga 

åhtsåt dav viesov mij gullu Josiaj, Sefanja bárnnáj; dåhku sij li boahtám 
Babylonias. 11 Dåppelt galga viedtjat silbav ja gållev ja dagádit kråvnåv ja 
dav biedjat alemushärrá Josua, Josadaka bárne, oajvváj. 12 Javla sunji: Návti 
Härrá hoallá: Dála l sån gen namma l Urbbe. Gånnå sån tjuodtju, dasi 
galggá sjaddagoahtet, ja sån galggá tsieggit Härrá tiemmpelav. 13 Sån 
galggá tsieggit Härrá tiemmpelav, oadtjot gånågisá árvvogisvuodav ja 
ráddijiddjen tjåhkkåhit tråvnån. Aktan sujna härrá aj galggá tråvnån, ja 
sunnu gaskan galggá avtamielakvuohta. 14 Kråvnnå galggá báhtset Härrá 
tiemmpelij Heldaja, Tobia, Jedaja ja Josia, Sefanja bárne mujtton. 15 Almatja 
galggi mälggadis boahtet oassálastátjit Härrá vieso tsieggimij. Dalloj dij 
diehtebihtit le Härrá Sebaot guhti l muv rádjam dijá lusi. Návti galggá 
sjaddat jus dij almmaláhkáj gulldalihpit Härrá, dijá Jubmela gielav. 

7 

Rievtesferdukvuohta ienni gå fásto 

1 Gånågisá Dareiosa nälját ráddimjage, nälját biejve avtsát mánon, 
kislev-mánon, Härrá báhko bådij Sakarjaj. 2 Betel Sareser rájaj Regem 
Melekav ja suv ålmmåjt njuoradittjat Härráv 3 ja gatjádittjat härrájs Härrá 
Sebaota vieson ja profejtajs: »Galgav gus tjierrot ja fásstudit vidát mánon, 
nåv gåktu lav dahkam moadda jage?« 4 De Härrá Sebaota báhko munji 
bådij: 

5 Gatjáda ednama álmmugis ja härrájs: Gå dij lihpit gietjavlåhke jage 
fásstudam ja luodjum vidát ja giehttjit mánon, le gus de muv diehti dij 
lihpit fásstudam? 6 Gå bårråbihtit ja juhkabihtit, ij la gus ietjada diehti dij 
nåvti dahkabihtit? 7 Lehpit gus vajálduhttám majt Härrá sárnoj åvdep 
profejtaj baktu, gå almatja Jerusaleman ja stádajn birrusin ájn jaskat 
viessun, ja aj Negevin ja Vuolládagán? 

8 Härrá báhko vas Sakarjaj bådij: 
9 Návti Härrá Sebaot la hållam: »Duobbmijihtit rievtugit ja vuosedihtit 

guhtik guojmmásihtte gieresvuodav ja ármmogisvuodav! 10 Allit duolmo 

árbbátjav jalik áhtjedimev, allit ga sirdulaháv jalik häjov. Allit juonagahte 
bahás ájggomusájt guhtik guojmmásihtte.« 11 Mavas sij vuornnum 
gulldalimes. Stardigit jårggålin hárddov ja dahppin bieljijt. 12 Dahkin 
vájmojt garrasin degu diamánta vaj bessat gullamis dav lágav mav Härrá 
Sebaot lij rádjam ietjas vuojŋŋanisájn åvdep profejtaj baktu. De dejvadallin 
Härrá Sebaota stuorra moarráj. 13 Sij ettjin sidá gulldalit gå sån tjuorvoj, ja 
dan diehti javlaj: »De iv ga mån sidá gulldalit gå sij tjuorvvu. 14 Mån 
hájedav sijáv biekka milta álmmugij lusi majt sij e dåbdå.« Ednam bátsij 
ávttasin, ittjij aktak dåppe maná. Návti dahkin hávsskes ednamav 
åjdåmiehttsen. 

8 

Boahtte ájge gádjom 

1 De Härrá Sebaota báhko vas bådij: 
2 Návti Härrá Sebaot hoallá: 
Mujna l hárdesvuohta Sionij, 
mujna l buosjesvuohta suv diehti stuorra moaren. 
3 Návti Härrá hoallá: 
Mån vas máhtsav Sionij, 
sidáv årrot Jerusaleman. 
Galggi gåhttjot Jerusalemav Jáhkkogis stádan 
ja Härrá Sebaota várev Ájlis várren. 
4 Návti Härrá Sebaot hoallá: 
Vuoras ålmmå ja nissuna galggi vas 
tjåhkkåhit Jerusalema guovdojn, 
gájka soabbe giedan, 
nåv vuorrasa li. 
5 Stáda gahttuna ja guovdo 
galggi dievvasa stuvssijiddje mánájs. 
6 Návti Härrá Sebaot hoallá: 
Jus sij gudi li báhtsám álmmugis 
jáhkki dát ij la máhttelis 
boahtte biejvij, 

ij la ga gus de munji máhttelis? 
Härrá Sebaot gatját. 
7 Návti Härrá Sebaot hoallá: 
Galgav gádjot muv álmmugav 
lullerijkajs ja allerijkajs. 
8 Galgav sijáv diehki viedtjat 
ja dibddet sijáv Jerusalemaj årrut. 
Sij galggi årrot muv álmmuk 
ja mån sijá Jubmel 
jáhkkogisvuodan ja rievtesferdukvuodan. 

9 Návti Härrá Sebaot hoallá: Årrut gievra, dij gudi dán ájge gullabihtit majt 
da profejta javllin gudi sárnnun dalloj gå biedjin vuodogiergijt Härrá 
Sebaota viessuj, tiemmpelij, mij li ådåsis tsieggiduvátjit. 10 Danen gå dan 
ájge åvddåla almatjij barggo lij bálkádibmen ja slihturij rahtjam dåssjen. 
Gájka viessun ráfedisvuodan vasjulattjajs, ja mån luojttiv almatjijt nubbe 
nuppe vuosstij. 11 Valla sidjij gudi li báhtsám muv álmmugis iv la das degu 
åvdep ájge, Härrá Sebaot hoallá. 12 De galggi sáddjit ráfen, vijnnamuorra 
galggá vaddet muorjemijt, ednam tjuohppusav ja almme suolnev. Gájkka 
dáv galgav vaddet sidjij gudi li báhtsám álmmugis. 13 Nåv gåktu dijá 
namma l årrum garrodussan álmmugij gaskan, dij judeaga ja israelaga, de 
dat dal galggá sjaddat buorissjivnnjádussan gå mån lav dijáv gádjum. Allit 
balá, årrut gievra! 14 Návti Härrá Sebaot hoallá: Nåv gåktu mån ájgguv 
didjij vuorbedisvuodav, Härrá Sebaot hoallá, gå dijá áhtje muv moarev 
båktin – ja ledjiv stajgga dan hárráj – 15 de mån lav dal mierredam buorijt 
vaddet Jerusalemaj ja judeagijda. Allit balá! 

16 Návti dij galggabihtit dahkat: Hållit sáddnáv nubbe nubbáj. 
Duobbmijihtit rievtugit gå duobbmibihtit stádauvsan. 17 Allit juonagahte 
bahás ájggomusájt nubbe nubbáj ja allit vieret vuornáda. Gájkka dakkirijt 
mån vasjodav, Härrá hoallá. 

18 Härrá Sebaota báhko munji bådij: 
19 Návti Härrá Sebaot hoallá: Fásstobiejve nälját, vidát, giehttjit ja lågåt 

mánon galggi sjaddat ávvon ja sjållen Judaj, ávulasj bassen. Iehttsit sáddnáv 
ja ráfev! 

20 Návti Härrá Sebaot hoallá: Ájn vil akti álmmuga galggi boahtet, sij gudi 

årru måttijn stádajn. 21 Ja almatja avtan stádan galggi vuolgget nubbáj javla: 
»Båhtit, mannup Härráv njuoradittjat, åhtsup Härráv Sebaotav. Mån aj 
vuolgáv dåhku.« 22 Moadda álmmuga ja gievras rijka galggi åhtsåt Härráv 
Sebaotav Jerusaleman suv njuoradittjat. 23 Návti Härrá Sebaot hoallá: Gå dat 
ájgge boahtá de lågev ålmmå umasse álmmugijs ja gielajs galggi doahppit 
juvdá ålmmå ålgoldisgárvov ja javllat: »Mij sihtap dijáv tjuovvot, lep 
gullam Jubmel la dijá lunna.« 

9 

Duobbmo Israela vasjulattjajda 

1 Profäjttabáhko. 
Härrá báhko l Hadraka rijkan, 
ja Damaskusij dat la boahtám 
– danen gå dát Arama vuonnak gullu Härráj, 
nåv gåktu gájkka Israela mátto – 
2 ja aj guorrarijkkaj Hamatij 
ja Tyrosij ja Sidonij 
gájkka sijá vijsesvuodajn. 
3 Tyros la allasis ladnev tsieggim, 
silbba l hårriduvvam nåv gåktu mulldo 
ja gålle nåv gåktu ruhke gahttunin, 
4 valla Härrá galggá rievudit stádav 
ja vieradit dan muvrajt merraj, 
dållå galggá dav bårråt. 

 
5 Dáv vuojnedijn Ashkelon galggá goavgedit 
ja Gaza balos doargestit 
nåv gåktu Ekron gå dan dårvvo dåssjån. 
Gaza galggá gånågisáv masset, 
Ashkelon ávttasin sjaddat, 
6 álmmuk segakmáttos galggá årrut Ashdodij. 
Mån galgav dåssjidit filisteagij mihásvuodav. 

7 Galgav válldet mállebiergov sijá njálmijs 
ja vastesvuodajt sijá bánij gaskas. 
Gudi báhtsi dát álmmugis 
galggi aj gullut mijá Jubmelij, 
galggi årrot degu máddo Judan, 
Ekrona álmmuk galggá årrot degu jevuseaga. 
8 Mån sidáv gáhttit iehtjam viesov 
doarrofuovaj vuosstij ma båhti ja vuolggi. 
Allis goassak aktak vájvediddje boade. 
Muv tjalme li dal rahpasam. 
9 Ávvudalá, niejdda Sion, 
sjållerda, niejdda Jerusalem! 
Ge, duv gånågis boahtá duv lusi. 
Sån la rievtesferduk, vuojtto l sunji vatteduvvam. 
Uhtsavuodan boahtá, oasnáv rijddi, 
nuorra åresmiesev. 
10 Mån galgav gádodit gájkka doarrovávnajt Efraimas, 
gájkka hestajt Jerusalemas. 
Doarrovärjo dåssjiduvvi. 
Sån sárnnet álmmugijda ráfev, 
ja suv viellde ållå meras merraj, 
änos värálda gähtjáj. 

Härrá bälos álmmugav 

11 Varralihto baktu dujna 
galgav luojttet duv fáŋgajt råktjåm tjáhtjevuorkás. 
12 Máhttsit laddnáj, 
dij fáŋga doajvvogoahtemin! 
Uddni sárnnedav: 
Galgav didjij buohttit guovtegärddásattjat. 
13 Mån gäldáv Judav muv juoksan 
ja biejav dasi Efraimav njuollan. 
Bálkestav duv bárnijt, Sion, 
duv bárnij vuosstij, Javan. 

Duv dagáv doarroålmmå svierdden. 
14 De Härrá galggá ihtet sijá bajelt, 
eldagisá láhkáj suv njuolla hálet. 
Härrá Jubmel galggá båssot jiednatjoarvev 
ja jåhtet oarjjevirrobiekkaj milta. 
15 Härrá Sebaot galggá sijáv suoddjit, 
gierge suv bálkunis 
galggi bårråt ja duolmmot, 
galggi juhkat varáv vijnnan, 
dävddut nåv gåktu värrolihte, 
varás gålgijdit nåv gåktu álltára tjiega. 
16 Härrá, sijá Jubmel, galggá sijáv gádjot, 
dan biejve galggá sijáv räjnnuhit sávtsaj láhkáj. 
Nåv gåktu divras gierge kråvnån 
sij galggi guojttet suv ednamav miehtáj. 
17 Makkir ávvo, makkir tjábbudahka! 
Nuorra ålmmå galggi gievrrot dan sájojs 
ja niejda dan vijnas. 

10 

Fámodis jubmela 

1 Ánodihtit rásjov Härrás 
gidárásjo bále. 
Le Härrá guhti dahká balvajt, 
sån didjij vaddá gålgge rásjov, 
gájkajda vaddá sjattojt ednamin. 
2 Mavas goahtejubmela vaddi gällásijt vásstádussan 
ja tsoavtsodiddje vuojnni vieres bárudisájt, 
sij giehttu bähttogis niegojt, 
guoros la sijá jaskadus. 
Dan diehti álmmuk hähttu vájaldahtjat sávttsaälo láhkáj 
ja niedav gierddat, danen gå siján ij la räjnár. 

Israel luojteduvvá ja máhttsá 

3 Muv moarre l buollegoahtám räjnnuhiddjij vuosstij 
ja viertsajt galgav biedjat vásstedittjat. 
Härrá Sebaot gähttjá ietjas älov, Juda álmmugav, 
ja dahká dav ietjas hieves doarrohässtan. 

 
4 Judas tjiehkagiergge galggá boahtet, 
dassta goahtenávlle, 
dassta doaro värjo 
dassta juohkka ráddijiddje. 
5 Sij galggi doarrogievra lágátjin 
gudi doarodijn duolmmu vasjulattjav 
degu sjtuntjav gahttunin. 
Galggi doarrot, danen gå Härrá l sijájn, 
ja rijddijiddje galggi vuojtádallat. 
6 Mån galgav gievrrodit Juda álmmugav, 
ja Josefa álmmugav galgav gádjot. 
Galgav sijáv doalvvot ruoptus, 
danen gå sijáv ármmálastáv, 
ja galggá årrot nåv gåktu mån ittjiv goassak sijáv hilgoda. 
Lev Härrá, sijá Jubmel, 
galgav gulldalit sijá råhkålvisájt. 
7 Efraima álmmuk galggá årrot degu doarrogievra, 
ja sij galggi ávvusit nåv gåktu vijnas, 
sijá máná galggi dav vuojnnet ja ávvudallat 
ja sjållerdit Härrá diehti. 
8 Galgav sjnjurggot sidjij ja tjoahkkit sijáv, 
danen gå mån lav sijáv lånestam, 
ja galggi sjaddat sämmi ålos nåv gåktu åvddåla. 
9 Jus mån hájedav sijáv álmmugij gaskan 
ja jus muv ájádalli dåppe, 
de sij ja sijá máná galggi bessat viessot ja máhttsat. 

10 Mån galgav sijáv máhtsadit Egyptas, 
ja Assyrias galgav sijáv tjoahkkit. 
Gileadij ja Libanonaj galgav sijáv lájddit, 
ja e ga dåppe sij galga tjárggat. 
11 Ädno galggá dejvadallat, 
dan báro tjaskeduvvat, 
Nijllaäno gájkka tjiegŋalisá gåjkkåt. 
Assyria viellde galggá gahttjat 
ja Egypta masset gånågissoappev. 
12 Härrán la siján gievrrudahka, 
suv namma galggá vaddet sidjij gudnev. 
Návti l Härrá báhko. 

11 

Stuorfámoj gahttjam 

1 Rabá duv uvsajt, Libanon: 
dållå galggá bårråt duv cedermuorajt. 
2 Luojo, cyprässa, danen gå cedermuorra l vierram, 
viekses muora li vierdeduvvam. 
Luodjut Bashana ájka, 
danen gå suohkkis vuovdde l dåssjiduvvam. 
3 Gullit räjnnuhiddjij luodjomav 
gå sijá herlukvuohta späddju! 
Gullit gå nuorra lädjána sjärggu 
gå Jordanvákke mihásvuohta dåssjiduvvá! 

Guokta soappe 

4 Návti l Härrá, muv Jubmel, hållam: Åro räjnnuhiddjen sávtsajda ma li 
njuovaduvátjit. 5 Gudi dajt oassti e juorrula dajt gåddet, ja gudi dajt 
vuobddi javlli: Hieveduvvam lehkus Härrá, lev boanndán sjaddam! Ja daj 
räjnnuhiddje e dajt árjo. 6 Mån iv dasti galga árjjot ednama viesajdiddjijt, 
Härrá hoallá. Galgav vaddet almatjijt nubbe nubbáj ja ietjasa gånågisájda; 
sij galggi dåssjidit ednamav ja iv galga dibddet avtak bessat. 7 Návti mån 
sjaddiv räjnnuhiddjen slidoroasestiddjij njuovvamsávtsajda: mån válldiv 

guokta soappe, avtav gåhttjuv Buorremielakvuohta ja nuppev 
Avtamielakvuohta, ja räjnnuhiv älov. – 8 Mån gádodiv dajt gålmmå 
räjnnuhiddje avtan mánon. – Mavas suhttiv sávtsajda, ja da aj vájbbin 
mujsta. 9 De mån javlliv: »Iv dasti sidá årrot dijá räjnnuhiddje. Jábmisa da 
ma galggi jábmet, håhkkånisá da ma galggi håhkkånit ja bårrisa da ma 
báhtsi nubbe nuppev.« 10 De válldiv soappev Buorremielakvuohta ja dådjiv 
dav vaj hiejtedit dav lihtov mav lidjiv dahkam gájkka álmmugij. 11 Dan 
biejve gå dat hiejteduváj, de slidoroasestiddje gudi muv gähttjin dádjadin 
dát lij Härrá báhko. 12 De mån javlliv sidjij: »Jus dij adnebihtit dav riektan, 
de vaddit munji bálkáv – ietján allit!« De sij viehkkijin munji gålmmålåhke 
silbbabiehke. 13 Härrá munji hålaj: »Håjggåda dajt suddadiddjáj, dav 
härvvás hattev mav adni munji ánssidussan.« 14 De mån dådjiv muv 
nuppev soappev Avtamielakvuohta vaj hiejtedit vielljavuodav Juda ja 
Israela gaskan. 15 Härrá munji hålaj: »Russti dal ávkedis räjnnuhiddjen. 
16 Danen gå mån galgav gåhttjot räjnnuhiddjev ednamij boahtet guhti ij 
berusta tjádjániddjijs, ij åtså fuojkadiddjijt, ij buoreda vahágahteduvvijt, ij 
gehtja várrásijt ájnat bårri jålågij biergov ja gajkku dajs guohpárijt.« 
 

17 Vuoj ávkedis räjnnuhiddjáj, 
guhti guodá ietjas sávtsajt! 
Däjvvis svierdde suv giedav 
ja suv oalges tjalmev! 
Gállnis suv giehta 
ja jáddis suv oalges tjalmme ihkeven ájggáj! 

12 

Jerusalem birástahteduvvá, gádjus ja ådåstuhteduvvá 

1 Profäjttabáhko. Härrá báhko Israela birra. 
Návti Härrá hoallá, sån guhti l loavddám almev ja biedjam ednama 

vuodov, sån guhti l sjivnnjedam almatja hekka vuojŋŋanisáv: 2 Mån galgav 
dahkat Jerusalemav gávttjan mij vuoladuhttá gájkka álmmugijt birrusin. 
Juda stáda aj galggi birástahteduvvat aktan Jerusalemajn. 3 Dan biejve 
galgav dahkat Jerusalemav låggŋimgierggen álmmugijda: juohkkahasj 

guhti gähttjal dav låggŋit galggá sárjjot, ja gájkka ednama álmmuga galggi 
tjåhkanit dan vuosstij. 4 Dan biejve, Härrá hoallá, galgav balldet gájkka 
hestajt ja mieladuhttet gájkka rijddijiddjijt. Valla Judav muv tjalme galggi 
gähttjat, ja álmmugij gájkka hestajt galgav tjalmeduhttet. 5 De Juda fuolke 
galggi ájádallat: Jerusalema viesajdiddjijn la gievrrudahka Härrá Sebaota, 
sijá Jubmela baktu. 6 Dan biejve galgav dahkat Juda fuolkijt buolle 
dållålihtten muorrahåre nanna ja sjnjibttjo loavggán gårnnebilgán, ja da 
galggi bårråt gájkka álmmugijt birrusin, juohkka bielen. Valla álmmuk 
Jerusaleman bessi årrot stádan. 

7 Härrá galggá vuostak gádjot Juda álmmugav, vaj Davida máddo ja 
Jerusalema viesajdiddje e oattjo stuoráp gudnev gå Juda. 8 Dan biejve Härrá 
galggá suoddjit Jerusalema viesajdiddjijt. Rasjemus sijás galggá dan biejve 
årrot Davida lágátjin, ja Davida máddo jubmela lágátjin, degu Härrá ieŋŋgil 
sijá åvdån. 9 Dan biejve mån ájgov dåssjidit gájkka álmmugijt ma båhti 
Jerusalema vuosstij. 

10 Valla Davida mádduj ja Jerusalema viesajdiddjijda galgav gålgådit 
buorrevuoda ja råhkådallama vuojŋŋanisáv, ja sij galggi munji gähttjat. Gev 
li tjuoggim galggi surggahit nåv gåktu surggaj ájnna bárnev, ja galggi suv 
ármet tjierrot nåv gåktu tjierru vuostasjriegádiddjev. 

11 Dan biejve galggi Jerusaleman ármestit avta ednagit gå dálloj gå 
ármestin Hadad-Rimmonav Megiddojalgan. 12 Ja ednamin galggi ármestit 
juohkka máddo sierra: Davida máddo sierra ja dan nissuna sierra, Natana 
máddo sierra ja dan nissuna sierra, 13 Levi máddo sierra ja dan nissuna 
sierra, Shimi máddo sierra ja dan nissuna sierra, 14 gájkka ietjá mátto sierra 
ja daj nissuna sierra. 

13 

Vierrejubmela ja vierreprofejta 

1 Dan biejve ája gålgijt mij rájnni Davida máttov ja Jerusalemav suttos ja 
bádudagás. 

2 Dan biejve, Härrá Sebaot hoallá, mån galgav muorrodit boajtojubmelijt 
ednamis, ja ij aktak galga des sijá namájt bäggalit. Profejtaj ja bádudagá 
vuojŋŋanisáv galgav vuojedit ednamis. 3 Jus soames vas profejtastallá, de 



18 

sunji áhttjes ja ieddnes galggaba javllat: »Dån i besa viessot, dån la 
sárnnedam gällásijt Härrá namán.« Áhttjes ja ieddnes galggaba suv tjuoggit 
gå profejtastallá. 4 Dan biejve juohkka profäjtta galggá skábmádit ietjas 
profäjttabárudisájs, ja vaj ij boahttut, de ij gárvoda biktasijda guolgajs. 5 Ja 
de galggá javllat: »Iv la mån profäjtta, lev båndor; gitta nuorravuoda rájes 
lav ednamijn barggam.« 6 Jus de sujsta gatját ma hávijt li sujna rubmahin, 
de sån vásstet: »Dajt mån oadtjuv rádnajt guossidime bále.« 

Bátsidis rájnniduvvá 

7 Badjána, svierdde, muv räjnnuhiddje vuosstij, 
muv åskåldisá vuosstij, 
Härrá Sebaot hoallá. 
Gåtte räjnnuhiddjev vaj sávtsa hádjusi! 
Mån bajedav giedav unnemusáj vuosstij. 
8 Ålles ednamin, Härrá hoallá, 
guokta gålmadisá galggi muorroduvvat ja håhkkånit, 
valla akta gålmadis galggá báhtset. 
9 Dav gålmadisáv mån galgav biedjat dållåj, 
galgav dav rájnnit nåv gåktu rájnni silbav, 
galgav dav gähttjalit nåv gåktu gähttjal gållev. 
Sij galggi munji tjuorvvot 
ja mån galgav sijáv vásstedit. 
Mån galgav javllat: »Dát la muv álmmuk«, 
ja sij galggi javllat: »Härrá l mijá Jubmel.« 

14 

Maŋemus stuorra doarro 

1 Ge, Härrá biejvve boahtá! De galggi duv rievudit ja sállahav juogadit. 
2 Mån galgav tjoahkkit gájkka álmmugijt dårutjit Jerusalema vuosstij. Stáda 
váldeduvvá, dåbe rievuduvvi ja nissuna illastuvvi. Lahkke stáda 
vuolgaduvvá, valla bátsidis ij vuojeduvá. 3 Danen gå Härrá galggá vuolgget 
dårutjit daj álmmugij vuosstij, nåv gåktu åvddåla gå sån doaroj doaro 
biejve. 

4 Dan biejve suv juolge galggi tjuodtjot Olijvvaváren, mij la Jerusalema 



19 

lahkusin, lulusj bielen. Ja Olijvvavárre galggá luottanit gasskat lullelis allelij 
ihkeva stuorra vággen; lahkke váres nuorttalij ja nubbe lahkke oarjjelij. 
5 Vágge muv várij gaskan galggá buodusit ja jåksåt Asalaj. Galggá buodusit 
nåv gåktu dan ednamskielbbima bále dalloj gå Ussia lij Juda gånågis. 
Härrá, muv Jubmel, galggá boahtet ja gájkka ájllisa aktan sujna. 

6 Dan biejve ij galga des tjoasskot jalik sjuhtjot. 7 Dalloj galggá gätjobiejvve 
– Härrá diehtá goassa boahtá – ja ij galga målssusibme biejve ja ijá gaskan, 
ájnat gå iehket boahtá, de l tjuovgga. 8 Dan biejve varás tjáhtje gålgijt 
Jerusalemas, lahkke oasse lullemera guovlluj ja lahkke oasse allemera 
guovlluj. Giesen ja dálven návti galggá. 9 Ja Härrá galggá årrot ålles värálda 
gånågis. Dan biejve Härrá galggá akta ájnna ja suv namma akta ájnna. 

10 Ålles ednam galggá sjaddat jalggan Gevas Rimmonij, Jerusalema 
oarjjelin, valla stáda galggá báhtset alladissaj: Benjaminuvsas oabme uvsa 
sadjáj, Tjiehkauksaj, ja Hananeltårnas gitta gånågisá vijnnaduolmudagájda. 
11 Dåppe galggi viessot, ja ij aktak galga des vatteduvvat dåssjidibmáj; 
Jerusalem galggá jasskan. 

12 Ja le dát vájvve mav Härrá galggá biedjat dejvatjit gájkka álmmugijt ma 
vuolggi dårutjit Jerusalema vuosstij: sijá oadtje galggá miesskat madin sij 
ájn li tjuodtjomin, sijá tjalme miesskat gulmevuolij sinna ja njuovtjav 
miesskat sijá njálmijn. 13 Dan biejve Härrá rádjá måjvev sijá badjel vaj ládi 
nubbe nuppev ja dårru gaskanisá. 

14 Juda aj galggá doarrot Jerusaleman. Dalloj boanndudagá gájkka 
álmmugijs birrusin galggi tjoahkkiduvvat: gållijt, silbajt ja biktasijt valjet. 

15 Sämmi lágásj vájvve galggá däjvvat hestajt, muvlajt, kamelajt, oasnájt ja 
gájkka ietjá juhtusijt luojttalimsajijn. 16 Gájka gudi báhtsi álmmugijs ma 
ládin Jerusalemav galggi jages jáhkáj dåhku badjánit råhkådalátjit 
gånågissaj, Härrá Sebaotaj, ja basodittjat lasstagoahtebasev. 17 Valla jus 
soames ednama fuolkijs ij badjána Jerusalemaj råhkådalátjit gånågissaj, 
Härrá Sebaotaj, de ij rásjov oattjo. 18 Ja jus egyptaga e dåhku badjána, de 
Nijllaädno ij dulva: dát galggá sijáv däjvvat dan vájve sadjáj mav Härrá 
biedjá dejvatjit dajt álmmugijt ma e badjána basodittjat lasstagoahtebasev. 
19 Návti stráffa sjaddá Egyptaj, ja stráffa gájkka ietjá álmmugijda ma e 
badjána basodittjat lasstagoahtebasev. 

20 Dan biejve galggá tjuodtjot »Härráj ájlistuvvam« hestaj biellutjijn, ja 

rujta Härrá vieson galggi årrot degu värrolihte álltára åvdån. 21 Juohkka 
rujtta Jerusaleman ja Judan galggá ájlistuvvam Härráj Sebaotaj, ja gájka 
gudi värrodi galggi boahtet ja válldet dakkirav ja dajna málestit. Dan biejve 
e des de galga oasestiddje Härrá Sebaota vieson. 


